
Skandaproktam Tarakaprasangavarnanam

స్కన్దప్రోక్తం    తారకప్రసఙ్గవర్ణనమ్  

(శివరహస్యాన్తర్గతే  ఈశాఖ్యే)
స్కన్ద ఉవాచ ।
ఏతస్మిన్నేవ కాలే తు తారకో నామ దానవః ।
తారకాత్మా మహాతేజా బభూవానన్దినన్దనః   ॥ ౧॥
తస్య పుత్రాస్త్రయశ్చైవ    తారకాక్షో మహాబలః ।
విద్యున్మాలీ చ బలవాన్ కమలాక్షశ్చ వీర్యవాన్ ॥౨॥
తస్యాభవత్సుతో వీరస్తారో నామ మహాబలః ।
తపసా లబ్ధవీర్యశ్చ  ప్రసాదాద్బ్రహ్మణః  ప్రభోః  ॥ ౩॥
సోఽపి తారో మహాతేజాస్త్రైలోక్యం  సచరాచరమ్ ।
విజిత్య సమరే పూర్వం విష్ణునా  చ నిషూదితః ॥ ౪॥
తదా సమభవద్యుద్ధం  తుములం రోమహర్షణమ్  ।
దివ్యవర్షసహస్రం   తు దివారాత్రమవిశ్రమమ్   ॥ ౫॥
సరథం విష్ణుమాదాయోత్ససర్జ  శతయోజనమ్ ।
తారేణ నిర్జితశ్చైవ   దుద్రావ  గరుడధ్వజః ॥౬॥
తారాచ్ఛతగుణం తప్త్వా లబ్ధ్వా  శతగుణం బలమ్ ।
పితామహాజ్జగత్సర్వమ్మవాప  దితినన్దనః  ॥ ౭॥
దేవేశప్రముఖాన్  సర్వాన్ జిత్వా స దితినన్దనః  ।
ద్రావయామాస  వై దేవాన్ సర్వలోకేషు మాయయా ॥౮॥
దేవతాశ్చ సహేన్ద్రేణ  తారకాద్భయమోహితాః ।
న శాన్న్తి లేభిరే శూరాః శరణం వా భయార్దితాః  ॥౯॥
తదాఽమరపతిః శ్రీమాన్  సన్నివార్యామరాన్ ప్రభుః  ।
ఉవాచ వాక్పతిం దేవో దేవానామపి సన్నిధౌ ॥ ౧౦॥

భగవంస్తారకో నామ తారేయో దానవామ్బుదః ।
తేన స్మో నిర్జితాః  సర్వే వత్సా గోపతినా యథా ॥ ౧౧॥
భయాత్తస్మాన్మహాభాగ బృహద్యుద్ధే బృహస్పతే ।
అనిరుద్ధా భ్రమన్త్యేతే  శుకున్తా ఇవ పిఞ్జరాత్  ॥ ౧౨॥
అస్మాకం యాన్యమోఘాని ఆయుధాని గిరాం వర ।
తాని మోఘాని జాయన్తే అమరారిప్రభావతః  ॥ ౧౩॥
దశవర్షసహస్రాణి   ద్విగుణాని బృహస్పతే ।
విష్ణునాఽఽయోధితో యుద్ధే విష్ణునా  ప్రభవిష్ణునా   ॥ ౧౪॥
కథమస్మద్విధాస్తస్య స్థాస్యన్తే   సమరేఽగ్రతః  ।
ఏవముక్తస్తు శక్రేణ  జీవః సార్ధం  సురాధికైః  ॥ ౧౫॥
సహస్రాక్షేణ  చ విభుం సమ్ప్రాప్య చ పితామహమ్ ।
సోఽపి తస్య ముఖాచ్ఛ్రుత్వా ప్రణతిం  కమలాసనః ॥ ౧౬॥
దేవైశేషైః   సేన్ద్రైస్తు  జీవమాహ పితామహః ।
జానే చార్తిం సురేన్ద్రాణాం  తథాపి శ‍ృణు సామ్ప్రతమ్ ॥ ౧౭॥
వినిన్ద్య  దక్షం యా దేవీ సతీ దగ్ధతనుఃపురా  ।
ఉమా హేమవతీం జఝే సర్వలోకనమస్కృతా ॥ ౧౮॥
రూపయౌవనసమ్పన్నా సా మహేశ్వరకామినీ ।
ఘోరం తపస్తప్యతేఽద్య శుభే కేదారగహ్వరే ॥ ౧౯॥
శఙ్కరోఽపి స్వయం దేవ్యా వియుక్తస్తపసి  స్థితః  ।
ఉభయోరనయోర్యోగః కార్యః కార్యార్థిభిః  సురైః  ॥౨౦॥
తయోర్వీర్యేణ సమ్భూతః స్కన్దః  శక్తిధరః  ప్రభుః  ।
షడాస్యో ద్వాదశభుజః సేనానీః పావకః ప్రభుః  ॥౨౧॥
స్వాహేయః కార్తికేయశ్చ గాఙ్గేయః  శరషణ్డజః  ।
సేనాపతిః కుమారాఖ్యః సర్వలోకనమస్కృతః ॥౨౨॥
లీలయైవ  మహాదేవః సబలం తారకాత్మజమ్ ।
బాలోఽపి వినిహత్యైకో  దేవాన్ సన్తారయిష్యతి ॥౨౩॥
ఏవముక్తస్తదా  తేన బ్రహ్మణా  పద్మయోనినా ।

బృహస్పతిస్తదా దేవం దైవైః   సేన్ద్రైః  ప్రణమ్య  చ ॥౨౪॥
మేరోః శిఖరమాసాద్య స్మరం సస్మార సువ్రతః  ।
స్మరణాదేవ జీవస్య స్మరోఽపి సహ భార్యయా ॥౨౫॥
రత్యా సమం సమాగత్య నమస్కృత్వా కృతాఞ్జలిః  ।
సశక్రమాహ  తం జీవం గతజీవో ద్విజోత్తమాః ॥౨౬॥
స్మృతోఽహం భవతా జీవ న హన్తవ్యో బృహస్పతే ।
దేవైః  సేన్ద్రైరశేషైశ్చ   స్మృత ఏవ నచాన్యథా ॥౨౭॥
గత్వా తదాశ్రమం  శమ్భోస్తయా రత్యా మహాబలః ।
వసన్తేన సహాయేన దేవం యోక్తుమనాభవత్ (?)॥౨౮॥
తతః సమ్ప్రేక్ష్య మదనం స చ దేవస్త్రియమ్బకః  ।
స తృతీయేన నేత్రేణ  మదనం సముదైచత  ॥౨౯॥
తతోఽస్య నేత్రజో  వహ్నిర్మదనం పార్శ్వతఃస్థితమ్  ।
అదహత్తత్క్షణాదేవ  వ్యలపత్కరుణం రతిః ॥ ౩౦॥
రత్యాః ప్రలాపమాకర్ణ్య   దేవదేవో వృషధ్వజః ।
ఘృణయా పరయాప్రాహ  కామపత్నీం నిరీక్ష్య చ ॥ ౩౧॥
యదా విష్ణుశ్చ  భవితా వసుదేవసుతః శుభే ।
శాపాద్భృగోర్మహాతేజాః సర్వలోకహితాయ వై ॥ ౩౨॥
యదా తస్యాః సుతో యః స్యాత్ స పతిస్తే భవిష్యతి ।
ప్రణమ్య  చ తదా రుద్రం  కామపత్నీ శుచిస్మితా ॥ ౩౩॥
జగామ మదనం లబ్ధ్వా  వసన్తేన వరాననా ॥ ౩౪॥
॥ ఇతి శివరహస్యాన్తర్గతే  స్కన్దప్రోక్తం    తారకప్రసఙ్గవర్ణనం    సమ్పూర్ణమ్  ॥
- ॥ శ్రీశివరహస్యమ్  । ఈశాఖ్యః ద్వాదశమాంశః । అధ్యాయః ౧౧ మన్మథదాహః ।
౧-౩౪ ॥

Skanda స్కన్ద narrates about the incidence related to the Tārakāsuraతారకాసుర; whose
atrocities cause the Deva-s దేవాః to look forward to the Marriage of Śiva శివ and Pārvatī

పార్వతీ, that lead to the birth of Skanda స్కన్ద (a.k.a. Svāheya స్వాహేయ, Kārtikeya

కార్తికేయ, Gāṅgeyaగాఙ్గేయ , Śaraṣaṇḍaja శరషణ్డజ , Senāpati సేనాపతి, Kumāraకుమార)
in order to annihilate Tārakāsuraతారకాసుర.

